
Shri Sharada Chatuhshashtih

శ్రీశారదాచతుఃషష్టిః 

అద్రాక్షమవ్యాజకృపామపారాం  శ్రీశారదామ్బాభిధయా  లసన్తీమ్ ।
శ్రీశ ‍ృఙ్గపుర్యామధిచక్రమధ్యమితః   పరం కిం కరణీయమస్తి ॥ ౧॥
అద్రాక్షమమ్భోజభవస్య  పుణ్యపరమ్పరామాశ్రితదివ్యమూర్తిమ్  ।
మాలాసుధాకుమ్భలసత్కరాబ్జామితః  పరం కిం కరణీయమస్తి ॥ ౨॥
అద్రాక్షమానన్దపయోధిరాకాసుధాకరాణామివ   రమ్యపఙ్క్తిమ్  ।
విబోధముద్రావరపుస్తకాఢ్యామితః  పరం కిం కరణీయమస్తి ॥ ౩॥
అద్రాక్షముత్తుఙ్గతరఙ్గతుఙ్గాతటాన్తరాజద్వరమన్దిరస్థామ్       ।
శశాఙ్కబాలోజ్జ్వలదివ్యమౌలిమితః  పరం కిం కరణీయమస్తి ॥ ౪॥
అద్రాక్షమర్ధేన్దుసమానఫాలాం    లావణ్యసర్వస్వపయోధివేలామ్ ।
కీలాలసమ్భూతసముత్థలోలామితః  పరం కిం కరణీయమస్తి ॥ ౫॥
అద్రాక్షమిన్దీవరతుల్యనేత్రాం    భ్రూవల్లికానిర్జితకామచాపామ్    ।
తుఙ్గానదీతీరవిహారశీలామితః  పరం కిం కరణీయమస్తి ॥ ౬॥
అద్రాక్షమక్ష్ణోర్జనిమర్థయుక్తాం     ప్రకుర్వతీం  స్వాఙ్ఘ్రినిరీక్షణేన  ।
పయఃప్రభూతప్రభవస్య   జాయామితః పరం కిం కరణీయమస్తి ॥ ౭॥
అద్రాక్షమిక్షూదతరఙ్గతుల్యాం   వాచం నతానాం దదతీం జవేన ।
లోకేశవామాఙ్కమహద్విభూషామితః పరం కిం కరణీయమస్తి ॥ ౮॥
అద్రాక్షమాస్యేన్దువిలోకనేన   వికాసయన్తీం హృదయామ్బుజాని ।
ప్రణమ్రపఙ్క్తేర్వచసాం    సవిత్రీమితః  పరం కిం కరణీయమస్తి ॥ ౯॥
అద్రాక్షమజ్ఞానతమఃప్రచణ్డమార్తాణ్డషణ్డీకృతపాదసేవామ్       ।
అపారసచ్చిత్సుఖరూపదేహామితః పరం కిం కరణీయమస్తి ॥ ౧౦॥
అద్రాక్షమక్షీణదయారసార్ద్రకటాక్షసంరక్షితలోకజాలామ్   ।
అజాన్తరఙ్గామ్బుజభానురూపామితః  పరం కిం కరణీయమస్తి ॥ ౧౧॥

అద్రాక్షమద్యాహమశేషలోకప్రవృత్తిసాక్ష్యాత్మతయా    విభాన్తీమ్ ।
గుప్త్యై  ప్రపఞ్చస్య  కృతావతారామితః పరం కిం కరణీయమస్తి ॥ ౧౨॥
అద్రాక్షమత్యన్తవిరక్తిభక్తిశ్రద్ధాప్రముఖ్యైః        సుగుణైః  సులభ్యామ్ ।
సుదుర్లభాం  తద్గుణవర్జితానామితః   పరం కిం కరణీయమస్తి ॥ ౧౩॥
అద్రాక్షమమ్భోజభవాబ్జనేత్రగిరీశముఖ్యైః     పరిపూజ్యమానామ్ ।
వీణాలసత్పాణిసరోజమధ్యామితః పరం కిం కరణీయమస్తి ॥ ౧౪॥
అద్రాక్షమఙ్గచ్ఛవినిర్జితేన్దునీహారహారావలిదుగ్ధసిన్ధుమ్       ।
సగర్భయన్తీమగజాసనాథమితః పరం కిం కరణీయమస్తి ॥ ౧౫॥
అద్రాక్షమాద్యైర్వచసాం   సమూహైరభిష్టుతాం   దేవమునీన్ద్రసఙ్ఖైః   ।
అమ్భోజమచ్ఛం శుకమాదధానామితః పరం కిం కరణీయమస్తి ॥ ౧౬॥
అద్రాక్షమాద్యన్తవిహీనశుద్ధబుద్ధస్వభావం    పరమప్రమేయమ్  ।
విబోధయన్తీం కృపయా ప్రణమ్రానితః   పరం కిం కరణీయమస్తి ॥ ౧౭॥
అద్రాక్షమఙ్కావహమఙ్కవాసమాలోచ్య  వాసం ప్రతిహాయ  తత్ర ।
చతుర్ముఖాస్యామ్బుజవాససక్తామితః పరం కిం కరణీయమస్తి ॥ ౧౮॥
అద్రాక్షమీశానరమేశపద్మభవాదిరూపేణ  జగత్ప్రవృత్తిమ్ ।
ప్రకుర్వతీం  శ‍ృఙ్గమహీధరస్థామితః   పరం కిం కరణీయమస్తి ॥ ౧౯॥
అద్రాక్షమామ్నాయశిరోవచాంసి  హృదాప్యలభ్యాం జగదుర్హి యాం తామ్ ।
విచిత్రమస్యాః  కరుణావిశేషాదితః పరం కిం కరణీయమస్తి ॥ ౨౦॥
అద్రాక్షమాయాసవిహీనసేవాలవైరపి   ప్రీతహృదమ్బుజాతామ్  ।
అశేషకల్యాణగుణాభిరామామితః పరం కిం కరణీయమస్తి ॥ ౨౧॥
అద్రాక్షమాకణ్ఠనతానుకమ్పామక్షిప్రభానిర్జితమీనగర్వామ్     ।
వాఙ్మాధురీనిర్జితకేకిలోకామితః  పరం కిం కరణీయమస్తి ॥ ౨౨॥
అద్రాక్షమైశ్వర్యమపారమాశు   సమ్ప్రాపయన్తీం పదనమ్రలోకాన్  ।
దన్తచ్ఛదాధఃకృతపక్వబిమ్బామితః పరం కిం కరణీయమస్తి ॥ ౨౩॥
అద్రాక్షమానమ్రజనానుతాపవారాశిసంశోషణబాడవాగ్నిమ్   ।
తుఙ్గానదీఖేలనలోలచిత్తామితః  పరం కిం కరణీయమస్తి ॥ ౨౪॥
అద్రాక్షమాధారసరోరుహస్థాం   పఞ్చాననామస్థికృతప్రతిష్ఠామ్    ।

ముద్గౌదనాసక్తమనోఽమ్బుజాతామితః  పరం కిం కరణీయమస్తి ॥ ౨౫॥
అద్రాక్షమష్టాఙ్గహఠాదియోగనిబద్ధభావైరనుచిన్త్యమానామ్      ।
కష్టాదిషడ్వర్గవిభేదదక్షామితః   పరం కిం కరణీయమస్తి ॥ ౨౬॥
అద్రాక్షమర్కాయుతభాసమానామనాహతాఖ్యే  హృదయాబ్జమధ్యే  ।
ఫాలేఽహిశత్రోర్ధనుషః   సవర్ణామితః  పరం కిం కరణీయమస్తి ॥ ౨౭॥
అద్రాక్షమిన్దోః   సదృశీం శిరస్థసహస్రపత్రే   కమలే మనోజ్ఞే ।
త్రికోణమధ్యే  వరదీపికాభామితః పరం కిం కరణీయమస్తి ॥ ౨౮॥
అద్రాక్షమమ్బాఙ్ఘ్రిసరోజయుగ్మమవోచమప్యమ్బ   తవాభిధానమ్ ।
అశ్రౌషమంహోహరణం  చరిత్రమితః  పరం కిం కరణీయమస్తి ॥ ౨౯॥
అద్రాక్షమమ్భోదతమఃసమూహనీకాశకేశవ్రజశోభమానామ్   ।
కణ్ఠప్రభానిర్జితకమ్బుగర్వామితః    పరం కిం కరణీయమస్తి ॥ ౩౦॥
అద్రాక్షమవ్యాజదయాసముద్రైర్నృసింహభారత్యభిధైర్యతీన్ద్రైః     ।
మోదాచ్చిరం పూజితపాదపద్మామితః పరం కిం కరణీయమస్తి ॥ ౩౧॥
అద్రాక్షమీశానపరావతారశ్రీశఙ్కరార్యైర్వరచక్రరాజే     ।
ప్రతిష్ఠితాం   సర్వజగత్సవిత్రీమితః  పరం కిం కరణీయమస్తి ॥ ౩౨॥
అద్రాక్షమత్యన్తవిరక్తిమాశు   విశ్రాణయన్తీం  విషయేషు సుస్థామ్  ।
శమాదిషట్కం చ వినమ్రపఙ్క్తేరితః   పరం కిం కరణీయమస్తి ॥ ౩౩॥
అద్రాక్షమాత్మైక్యవిబోధనేన   సంసారవారాకరమధ్యమగ్నాన్ ।
ఉత్తారయన్తీం కరుణాకటాక్షైరితః పరం కిం కరణీయమస్తి ॥ ౩౪॥
అద్రాక్షమశ్వస్తననిత్యవస్తువివేకమత్యన్తముముక్షుతాం  చ ।
సమ్పాదయన్తీం పదసన్నతానామితః పరం కిం కరణీయమస్తి ॥ ౩౫॥
అద్రాక్షమాకాశనభస్వదగ్నిజలాదిరూపాణి  జగన్తి సృష్ట్వా  ।
ప్రవిశ్య  తేషు ప్రవిభాసమానామితః  పరం కిం కరణీయమస్తి ॥ ౩౬॥
అద్రాక్షమూరీకృతపారహంస్యైర్దూరీకృతాఙ్గప్రభవప్రసఙ్గైః        ।
విచార్యమాణాం శ్రుతిశీర్షవాగ్భిరితః   పరం కిం కరణీయమస్తి ॥ ౩౭॥
అద్రాక్షమేనాం  హృది మౌనివర్యైర్విశోషయద్భిర్విషయప్రవాహాన్   ।
సాక్షాత్కృతాం పఙ్కజజాతకాన్తామితః పరం కిం కరణీయమస్తి ॥ ౪౪॥

అద్రాక్షమేతత్పరిదృశ్యమానం  యద్దర్శనాన్నీరసమేవ  విశ్వమ్ ।
తాం సచ్చిదానన్దఘనస్వరూపామితః  పరం కిం కరణీయమస్తి ॥ ౩౯॥
అద్రాక్షమాపూర్ణకలఙ్కశూన్యశీతాంశునీకాశముఖామ్బుజాతామ్   ।
కఞ్జాతసఞ్జాతమనోహరన్తీమితః   పరం కిం కరణీయమస్తి ॥ ౪౦॥
అద్రాక్షమాకర్ణవిశాలనేత్రాం    రమ్భాసమానోరుయుగాభిరామామ్ ।
నాగేన్ద్రకుమ్భప్రతిమస్తనాఢ్యామితః   పరం కిం కరణీయమస్తి ॥ ౪౧॥
అద్రాక్షమేనాం  జడజాతజాతోఽప్యనేకనానావిధవిశ్వకర్తా ।
యత్పాణిపద్మగ్రహణాదభూత్తామితః  పరం కిం కరణీయమస్తి ॥ ౪౨॥
అద్రాక్షమేనాం  కలికల్మషఘ్నీం యత్పాదపద్మం దిననాథతుల్యమ్ ।
స్వధ్యాతృహృద్‍ధ్వాన్తనివారణాత్తామితః పరం కిం కరణీయమస్తి ॥ ౪౩॥
అద్రాక్షమచ్ఛాచ్ఛపయోజసంస్థాం   శరన్నిశానాథసదృక్షచేలామ్ ।
నమ్రాలిజిహ్వాగ్రకృతప్రనృత్తామితః    పరం కిం కరణీయమస్తి ॥ ౪౪॥
అద్రాక్షమవ్యాహతశక్తిదాత్రీం   వినిగ్రహానుగ్రహయోః   క్షణేన ।
అపీన్ద్రలోకాదిసమస్తసృష్ట్యామితః   పరం కిం కరణీయమస్తి ॥ ౪౫॥
అద్రాక్షమేనాం  మహిషాసురస్య నిశుమ్భశుమ్భాసురయోశ్చ హన్త్రీమ్  ।
అస్వప్నలోకావనబద్ధదీక్షామితః  పరం కిం కరణీయమస్తి ॥ ౪౬॥
అద్రాక్షమాలోక్య  జనిం సమృత్యుం జాతస్య హీత్యాది నయేన వవ్రే ।
అజం పతిం యా చతురామహం తామితః పరం కిం కరణీయమస్తి ॥ ౪౭॥
అద్రాక్షమేనాం  తరసైవ  నమ్రాన్కుల్యామివాయాసలవం  వినైవ  ।
సంసారయన్తీం భవవారిరాశీమితః పరం కిం కరణీయమస్తి ॥ ౪౮॥
అద్రాక్షమద్వైతవిబోధనార్థం    కణ్ఠేన  కమ్బోర్వచసా పికస్య ।
మధ్యేన సింహ్యా దధతీమభేదమితః పరం కిం కరణీయమస్తి ॥ ౪౯॥
అద్రాక్షమేనాం  దయయా జవేన ప్రకుర్వతీం  స్వాఙ్ఘ్రిసరోజనమ్రాన్   ।
సమ్పన్నసార్వజ్ఞ్యసమస్తశక్తీనితః   పరం కిం కరణీయమస్తి ॥ ౫౦॥
అద్రాక్షమగ్రాహ్యనిజస్వరూపాం   గూఢామశేషే కిల భూతవర్గే ।
గ్రాహ్యాం  సుఖేనైవ  సుసూక్ష్మధీభిరితః పరం కిం కరణీయమస్తి ॥ ౫౧॥
అద్రాక్షమక్షాసుమనోవిభిన్నసచ్చిత్సుఖాకారతయా  గురూక్త్యా ।

అవాపమానన్దమపాయశూన్యమితః  పరం కిం కరణీయమస్తి ॥ ౫౨॥
అద్రాక్షమేనాం  మునిభిర్హి సాహమహం చ సేతి వ్యతిహారతోయా ।
విభావ్యతే తాం త్రిజగత్సవిత్రీమితః   పరం కిం కరణీయమస్తి ॥ ౫౩॥
అద్రాక్షమష్టాదశసఙ్ఖ్యవిద్యా    వశ్యా యదఙ్ఘ్ర్యమ్బుజలగ్నబుద్ధేః   ।
తాం సర్వవిద్యామయదివ్యదేహామితః పరం కిం కరణీయమస్తి ॥ ౫౪॥
అద్రాక్షమేనాం  పరిహృత్య పఞ్చకోశాన్సుధీభిః పరిచిన్త్యమానామ్ ।
వేదాన్తసిద్ధాన్తవిచారశీలైరితః    పరం కిం కరణీయమస్తి ॥ ౫౫॥
అద్రాక్షమాధారగతత్రికోణే   సన్తప్తహేమప్రభలిఙ్గరూపామ్    ।
అనాహతాఖ్యేఽరుణలిఙ్గరూపామితః  పరం కిం కరణీయమస్తి ॥ ౫౬॥
అద్రాక్షమబ్జాయుతకోటిశుక్లలిఙ్గస్వరూపాం     కమలే శిరఃస్థే ।
వాణీమనోజన్మపరస్వరూపామితః పరం కిం కరణీయమస్తి ॥ ౫౭॥
అద్రాక్షమేనాం  గృహదారపుత్రదేహేష్వహన్తామమతే  జహాతి ।
యత్పాదపాథోజవిచిన్తనాత్తామితః పరం కిం కరణీయమస్తి ॥ ౫౮॥
అద్రాక్షమేనాం  హరిదన్తజాలవిఖ్యాతపాణ్డిత్యయుతా  భవన్తి ।
యత్పాదసంసక్తహృదో ముహుస్తామితః పరం కిం కరణీయమస్తి ॥ ౫౯॥
అద్రాక్షమేనాం  మదవద్వివాదిగర్వేభనిర్వాపణపఞ్చవక్త్రాః  ।
యత్పాదపఙ్కేరుహపూజకాస్తామితః పరం కిం కరణీయమస్తి ॥ ౬౦॥
అద్రాక్షమేనామపి  కిమ్పచానః సురేన్ద్రతుల్యః  ప్రభవేజ్జవేన   ।
యన్మన్త్రజాపాద్దృఢభక్తితస్తామితః    పరం కిం కరణీయమస్తి ॥ ౬౧॥
అద్రాక్షమమ్లానసరోజమాలావిభూషితోరఃస్థలశీర్షభాగామ్     ।
అమర్త్యతేజఃసముదాయరూపామితః పరం కిం కరణీయమస్తి ॥ ౬౨॥
అద్రాక్షమఙ్గప్రభవప్రభూతవ్యథానభిజ్ఞైః      పరిచిన్త్యమానామ్ ।
చిత్తామలత్వప్రదనైజచిన్తామితః   పరం కిం కరణీయమస్తి ॥ ౬౩॥
అద్రాక్షమాత్మేష్టవరప్రదానసన్తోషితానేకనతిప్రధానామ్     ।
అజాతరూపామపి జాతరూపామితః పరం కిం కరణీయమస్తి ॥ ౬౪॥
అద్రాక్షం  నారదాద్యైః  సురమునినికరైర్గీయమానాపదానాం 
నృత్యద్దివ్యాఙ్గనానాం   కరచరణలసత్కఙ్కణానాం రవౌఘైః  ।

సమ్పూర్ణాశావకాశాం  నవనవకవితాచాతురీదానదక్షాం
శ‍ృఙ్గాద్రౌ  చక్రరాజస్థిరకృతనిలయాం   శారదాం పారదాభామ్ ॥ ౬౫॥
ఇతి శ‍ృఙ్గేరి  శ్రీజగద్గురు   శ్రీసచ్చిదానన్దశివాభినవనృసింహ  -

భారతీస్వామిభిః విరచితా శ్రీశారదాచతుఃషష్టిః   సమాప్తా ।

